	Իրավական ակտի հիմնավորումը

	Կարգավորման ենթակա ոլորտի կամ խնդրի սահմանումը

	Գերմանիայի զարգացման վարկերի բանկի աջակցությամբ իրականացվող Գյումրի-2 ենթակայանի վերականգնման ծրագրի (այսուհետ՝ Ծրագիր) իրականացման արդյունքում տնտեսվել է 1,477.6 հազ. եվրո, որը Գերմանիայի զարգացման վարկերի բանկի (KfW) և ՀՀ կառավարության համաձայնությամբ նպատակաուղղվել է ենթակայանների սպասարկման համար անհրաժեշտ գործիքների և մեքենա-մեխանիզմների ձեռքբերմանը (վերամբարձ կռունկներ, հենահարթակով ամբարձիչներ և այլն): Իրականացված միջազգային մրցույթի արդյունքում «Բարձրավոլտ Էլեկտրացանցեր» ՓԲԸ և «Կալուգագլավսնաբ» ԲԲԸ/«Ռուսկոմտրանս» ՍՊԸ կոնսորցիումի միջև կնքվել է մեքենա-մեխանիզմների և պահեստամասերի ձեռքբերման պայմանագիր՝ ընդհանուր 1,432.9 հազ. եվրո գումարով: Բացի այդ Ծրագրի խորհրդատվական ծառայությունների իրականացման նպատակով CONSULECTRA/MVV decon ընկերության հետ կնքվել է 44.7 հազ. եվրո ընդհանուր գումարով պայմանագրի լրացում:

	Առկա իրավիճակը

	Ծրագրի շրջանակներում նախատեսվում էր 2017թ.-ին ընտրել ենթակայանների շահագործման ու պահպանության համար մեքենամեխանիզմների և պահեստամասերի մատակարարման ծառայություն իրականացնող կազմակերպություն, կնքել  պայմանագիր, կատարել կանխավճար և իրականացնել մեքենամեխանիզմների և պահեստամասերի մատակարարում: Սակայն ծառայություն իրականացնող կազմակերպության՝ «Կալուգագլավսնաբ» ԲԲԸ/«Ռուսկոմտրանս» ՍՊԸ կոնսորցիումի հետ պայմանգիրը կնքվեց 15.11.2017թ.-ին, իսկ կանխավճարն իրականացվեց 29.12.2017թ.-ին:  Մեքենամեխանիզմների և պահեստամասերի մատակարարումը տեղափոխվեց 2018թ.: Ծրագրի շրջանակներում ըստ կնքված պայմանագրերի, վճարումները նախատեսվում են իրականացվել 2018թ.-ին: Ծրագիրը 2018թ. պետական բյուջեում ներառելու նպատակով առաջարկվում է փոփոխություններ և լրացումներ կատարել Հայաստանի Հանրապետության 2018թ. պետական բյուջեում և Հայաստանի Հանրապետության կառավարության 2017թ. դեկտեմբերի 28-ի № 1717-Ն որոշմամբ հաստատված համապատասխան ցուցանիշներում: Ծրագրի շրջանակներում մինչ օրս «Կալուգագլավսնաբ» ԲԲԸ/«Ռուսկոմտրանս» ՍՊԸ կոնսորցիումին վճարվել է 716,5 հազ. եվրո (413,012.9 հազ. դրամ) կանխավճար, իսկ խորհրդատվական ընկերությանը վճարվել է 17.9 հազ. եվրո (10,248.8 հազ. դրամ):

	Կարգավորման նպատակները

	«Հայաստանի Հանրապետության 2018 թվականի պետական բյուջեում և Հայաստանի Հանրապետության կառավարության 2017 թվականի դեկտեմբերի 28-ի № 1717-Ն որոշման մեջ փոփոխություններ ու լրացումներ կատարելու մասին» 
ՀՀ կառավարության որոշման նախագծի նպատակն է` ՀՀ 2018թ. պետական բյուջեի և
ՀՀ  կառավարության 2017թ. դեկտեմբերի 28-ի № 1717-Ն որոշման ցուցանիշներում փոփոխություններ և լրացումներ կատարելով ՀՀ պետական բյուջեում ներառել Ծրագրի շրջանակներում կնքված պայմանագրերով նախատեսված պարտավորությունները՝ համաձայն №№ 1, 2, 3, 4, 5, 6 և 7 հավելվածների:

	Ակնկալվող արդյունքը

	Որոշումն ընդունելուց հետո հնարավոր կլինի Ծրագրի շրջանակներում կնքված պայմանագրերով կապալառուին և խորհրդատուին իրականացնել նախատեսված վճարումները՝ սահմանված ժամկետներում:

	Ակտի նորմատիվ բնույթի հիմնավորվածությունը

	«Նորմատիվ իրավական ակտերի մասին» ՀՀ օրենքի 34-րդ հոդվածի 2-րդ կետի համաձայն՝ Նորմատիվ իրավական ակտում փոփոխություն կամ լրացում կարող է կատարվել միայն նույն տեսակի և բնույթի նորմատիվ իրավական ակտով:


